
Il-Minuti tal-Laqgħa Nru 17 li saret fit-18 ta’ Ottubru 2023 kienu approvati.

DISKUSSJONI DWAR IR-RAPPORT ANNWALI 2022 MAĦRUĠ MILL-KUMMISSARJU TAT-TFAL

IĊ-CHAIRPERSON (Onor. Katya De Giovanni): Illum għandna magħna l-Kummissarju għat-Tfal, is-Sinjura Antoinette Vassallo, kif ukoll is-Sinjura Suzanne Garcia Imbernon, sabiex jiddiskutu magħna r-rapport annwali 2022 maħruġ mill-Uffiċċju tal-Kummissarju għat-Tfal.  

IS-SINJURA ANTOINETTE VASSALLO (Kummissarju għat-Tfal): Sinjura President, nirringrazzjak ħafna talli qiegħda tagħtini ċ-ċans li nista’ inressaq ir-rapport annwali tal-2022. Din hija t-tieni darba li ġejt f’dan il-Kumitat, però r-rapport annwali tas-sena l-oħra ma kienx marbut mal-ħidma tiegħi imma mal-ħidma tal-Kummissarju preċedenti. Jiena dħalt f’din il-kariga fl-1 ta’ Frar tal-2022. Is-sena l-oħra ma kenitx bħal tas-soltu. L-ewwel nett is-sena l-oħra kienet is-sena li jiena ġejt maħtura bħala Kummissarju għat-Tfal. Kien hemm leġislatura ġdida u kien żmien li erġajna rritornajna lura għan-normal wara l-pandemija. Dan l-Uffiċċju kellu jieqaf waqt il-pandemija u l-laqgħat kienu jsiru online. Fl-ewwel DCI semmejt li kien hemm l-outbreak tal-gwerra fl-Ukrajna. Qiegħda nsemmiha għaliex bħala Uffiċċju ipparteċipajna u ħadna stand fuq it-tfal Ukreni. Hawnhekk għandkom il-membri tal-Uffiċċju tagħna. Bħala staff qegħdin sebgħa. Ix-xogħol irid isir u rridu naħdmu b’unjoni biex dak ix-xogħol li jrid jitwettaq b’risq it-tfal naraw li qed isir. U rrid nirringrazzjahom ukoll. Suzanne tagħti ħafna input u she is my right hand. Naturalment ma jfissirx li l-oħrajn ma jaħdmux.  

Imbagħad jekk tħarsu lejn is-section l-oħra taraw a brief account fuq l-income and expenditure tagħna tas-sena l-oħra li, jekk wieħed jinnota, m’għandniex xi income fenomenali. Fil-fatt jekk wieħed ineħħi s-salarji tal-impjegati jara li l-expenditure mhuwiex daqshekk eżorbitanti. U xi kultant ngħid li nagħmlu l-mirakli għax nagħmlu ħafna affarijiet u noqogħdu kawti ħafna fuq kif nonfqu l-flus allokati lilna b’risq ix-xogħol li nwettqu f’dan l-Uffiċċju. Semmejt li s-sena l-oħra kien hemm istanzi li kienu differenti għax kellna elezzjoni ġenerali. Wieħed mix-xogħlijiet li dħalt għalih kif dħalt fl-Uffiċċju kien li, peress li kienet riesqa elezzjoni ġenerali, li kienet saret f’Marzu mentri jiena dħalt fi Frar, ħsibna li nagħmlu manifest għat-tfal, fejn it-tfal ikunu jistgħu jgħidu huma x’jixtiequ u x’qegħdin jipproponu. 

Naturalment dan ma qbadniex u vvintajnieh waħidna però għamilnieh flimkien mat-tfal. Għamilna draft ta’ dan il-manifest u nista’ ngħid li l-iskop tiegħu kien li jitqassam lill-partiti politiċi. Jekk tmorru f’paġna 14 tal-ktieb taraw kopja ta’ dan il-manifest. Għandkom ukoll il-ktieb u l-programm. Il-manifest kien kemm bil-Malti kif ukoll bl-Ingliż. U kif għedt qassamnieh lill-partiti politiċi biex nuru t-tfal x’jixtiequ u biex dawn il-proposti jiġu inklużi għall-elezzjoni ġenerali. 

Ħriġna bir-rakkomandazzjonijiet tagħna wkoll u għedna li, almenu għandu jkun hemm dibattitu bejn il-kandidati ħalli jkunu jistgħu jitkellmu u jipproteġu d-drittijiet tat-tfal għax, wara kollox, dik hija xi ħaġa importanti u dik aħna dejjem nisħqu fuqha. Huwa importanti wkoll li huma jagħtu l-importanza tagħhom lejn il-parteċipazzjoni tat-tfal għax tiskanta hemm barra kemm hemm tfal li jinteressaw ruħhom fil-politika minn età żgħira. Nemmen li l-partiti, ikun min ikun fil-Gvern, għandhom jagħtu kas ta’ dak li qed jgħidu t-tfal u jħallu lit-tfal jgħidu huma x’jixtiequ u x’ma jixtiqux. 

Aħna qsamniehom fuq tliet affarijiet, sitwazzjonijiet, rakkomandazzjonijiet u l-importanza li nqajmu awareness għax huwa importanti ħafna li l-Uffiċċju tagħna jagħti importanza fuq l-awareness tad-drittijiet tat-tfal. Għaliex? Nitkellmu fuq id-drittijiet u d-drittijiet, nafuhom kemm nafuhom, tiskanta aktar ma nagħmlu awareness fuqhom aktar nindunaw kemm hemm bżonn li jsir aktar awareness fuqhom. Id-drittijiet tat-tfal, għalkemm dak li jkun jgħidlek xi drittijiet għandhom it-tfal, imma huwa importanti wkoll li t-tfal inġiegħluhom jinteressaw ruħhom ħalli jkunu jafu x’inhuma d-drittijiet tagħhom. Mhuwiex biżżejjed li tarahom fuq il-karta u allura l-Uffiċċju tagħna nagħmlu u ħadna ħsieb ukoll li nipprovaw noħolqu ċerti riżorsi. Pereżempju, għamilna dawk il-videos fuq l-awareness tad-drittijiet tat-tfal u qassamniehom lil ċerti klassijiet ta’ ċerti etajiet. Għamilniehom minn Year 1 sa Year 3 hux hekk? 
IS-SINJURA SUZANNE GARCIA IMBERNON: Kindergarten 1 u Kindergarten 2. 

IS-SINJURA ANTOINETTE VASSALLO: Hekk hu, Kindergarten 1 u Kindergarten 2. Użajniehom ukoll bħala educational tools għax ta’ età żgħira ma jkunux jistgħu jifhmuhom imma nqassmuhom lill-edukaturi tal-iskola u huma jkunu jistgħu jiddiskutuhom mat-tfal b’mod ta’ kif għandhom jispjegaw u jkunu jistgħu jgħallmu t-tfal. Però, kif dejjem sħaqt, għax ġieli kelli diskussjonijiet mat-tfal, it-tfal ngħallmuhom b’tali mod li nispjegawlhom id-drittijiet għax mhux billi tgħid li għandek dritt imma trid tispjegahulhom b’tali mod li huma jifhmu x’inhu d-dritt in the most friendly way. Nagħtuhom eżempji żgħar u nagħmlu focus groups mat-tfal. Is-Sinjura Imbernon għandha esperjenza f’dan is-suġġett u meta jistaqsuna tkun tista’ tispjegalhom in the most friendly way x’jifhmu biha meta ngħidu drittijiet. 

Id-drittijiet qegħdin hemmhekk biex nissalvagwardjaw it-tfal u rridu naraw b’liema mod irridu nressquhom biex it-tfal ikunu iżjed konxji dwar x’jistgħu jifhmu biha meta ngħidu drittijiet. Dawn il-videos li għamilna ma qbadniex u vvintajniehom aħna imma ħadniehom min-naħa tal-UNICEF. Għamilna traduzzjoni bil-Malti u b’kollaborazzjoni mal-UNICEF għamilniehom b’dak il-mod. Is-Sinjura Imbernon għamlet riċerka mal-UNICEF u għamilna traduzzjoni bil-Malti u qassamniehom fl-iskejjel. Naħseb li b’dan il-mod qegħdin noħolqu aktar awareness u nagħtu iżjed tagħlim fuq id-drittijiet tat-tfal. Ir-rakkomandazzjonijiet tagħna huma varji, però l-aktar ħaġa importanti hija li aħna dejjem nisħqu li t-tfal huma umani bħal ħaddieħor. 

Kif l-adulti għandhom id-drittijiet, it-tfal ukoll għandhom id-drittijiet tagħhom. Veru li d-drittijiet tat-tfal ivarjaw minn tal-adulti imma finalment irridu nieħdu konjizzjoni li t-tfal irridu nagħmluhom aware u li d-drittijiet iridu jilħqu t-tfal kollha, huma min huma, f’liema sitwazzjoni qegħdin, jekk humiex vulnerabbli jew le u jekk għandniex tfal li għandhom bżonn ta’ iżjed għajnuna. Dawk ukoll għandhom l-istess drittijiet, u allura t-tagħlim tagħna dejjem ikun li aħna rridu nilħqu t-tfal ta’ kull età, ġejjin minn fejn ġejjin. Dik hija l-aktar ħaġa importanti li nemmen li l-Uffiċċju tagħna qed jaħdem biex nagħmlu aktar awareness fuq id-drittijiet tat-tfal. 

Barra li noħolqu awareness, mort fuq il-kwestjoni tal-protezzjoni tat-tfal. Irridu nipproteġu lit-tfal minn ħafna affarijiet u qed nieħdu inkonsiderazzjoni s-sitwazzjonijiet li jkunu għaddejjin minnhom. Meta nitħalltu mat-tfal u niddiskutu magħhom nagħżlu topics li jkunu ta’ interess għalihom. Is-sena l-oħra d-diskussjoni tagħna mat-tfal kienet fuq il-climate change għax dan kien suġġett jaħraq. Ridna nkunu nafu kemm it-tfal qegħdin jinteressaw ruħhom u saru ħafna diskussjonijiet. Bħala Uffiċċju qegħdin membri tal-ENOC, il-European Network of Ombudspersons for Children. Barra minn Malta jissejjaħ ombudsman minflok kummissarju. Dawn jiltaqgħu darba fis-sena, isir seminar fir-rebbiegħa, u dejjem nagħżlu suġġetti li rridu niddiskutu, u mill-ENOC noħorġu dak il-grupp ta’ tfal li aħna nsejħulhom ENYA, il-European Network of Young Advisors. Dawn ikunu tfal li jintagħżlu minn kull pajjiż. Tintbagħat ittra fl-iskejjel kollha, tal-Istat, Indipendenti u tal-Knisja, biex naraw jekk it-tfal iridux jipparteċipaw f’dan il-kumitat u jintgħażlu tnejn ... 

IS-SINJURA SUZANNE GARCIA IMBERNON: Fuq livell nazzjonali 20 u mbagħad tnejn imorru barra minn Malta. 

IS-SINJURA ANTOINETTE VASSALLO: Hekk hu, imma minn Malta nagħżlu tnejn minn kull skola. Kemm jagħżlu l-iskejjel? 

IS-SINJURA SUZANNE GARCIA IMBERNON: Jiddependi min ikun irid. 

IS-SINJURA ANTOINETTE VASSALLO: Hekk hu, jiddependi min ikun irid. Aħna nipprovaw kemm jista’ jkun nagħżlu 20 tfal bejn l-età ta’ 13 u 15-il sena. Ma’ dawn it-tfal niddiskutu ċerti suġġetti. Is-sena l-oħra ddiskutejna ħafna fuq il-climate change u l-climate justice għax kienu topiċi ħafna. Aħna nemmnu li t-tfal għandhom jipparteċipaw f’dan il-kumitat għax dak li joħroġ minnu jitla’ mbagħad quddiem il-kumitat tagħna tal-kummissarji. Il-komunikazzjonijiet li joħorġu minn dawk il-laqgħat ... Kif għedt aħna mbagħad intellgħu żewġt itfal minn Malta biex jirrappreżentawna barra. U kif semmiet is-Sinjura Imbernon, dawn it-tfal jintagħżlu bl-aktar mod ġust, jiġifieri ma naqbdux u nagħżluhom minn jeddna. Dawn iż-żewġt itfal li jintagħżlu jkunu fil-kumitat tal-ENYA, fejn hemmhekk jiltaqgħu t-tfal kollha tal-pajjiżi differenti. Ikun hemm diskussjonijiet u joħorġu bl-ideat tagħhom. Imbagħad toħroġ statement mit-tfal stess li jkunu qegħdin jipparteċipaw fl-ENYA. Imbagħad, dak li joħroġ, jitla’ għall-ENOC biex imbagħad jidher quddiem il-kummissarji l-oħrajn fil-laqgħat li nkunu attendejna aħna għalihom.  

Aħna ridna ngħidu lit-tfal li rridu nipproteġuhom. U bħala rakkomandazzjonijiet ktibt li “Enshrining climate justice, or the long-term environmental sustainability of developmental policies, as a key value and requirement of the Constitution”. Għedna wkoll “Including the science and politics of climate change in the National Curriculum Framework for primary schooling”. Irridu ngħallmu lit-tfal fuq l-impatt li aħna jkollna minħabba l-climate change. Ir-rakkomandazzjonijiet ma waqafniex bihom hemm, però ipprovajna nressquhom fl-iskejjel biex indaħħluhom fil-kurrikulu tagħna tal-iskejjel. 

Fil-bidu nett semmejt li s-sena l-oħra kien hemm il-problema tal-gwerra fl-Ukrajna u din kienet xi ħaġa li ma stajniex ma nagħtux kasha. Fil-fatt meta attendejna għal-laqgħa tal-ENOC, li għadni kemm għedt hija l-laqgħa tal-kummissarji, ġiet diskussa l-gwerra tal-Ukrajna. Kienet attendiet ukoll il-Kummissarju għat-Tfal Ukrena u bħala ENOC konna ħriġna statement dwar il-protezzjoni tat-tfal li kienu qegħdin ibatu minħabba l-gwerra. Kulħadd jista’ jimmaġina kemm għandek tfal qed ibatu fi gwerra bħal dik, kemm kien hemm tfal li kaġun tal-gwerra kellhom jitilqu minn pajjiżhom. Fil-fatt anke f’pajjiżna kellna tfal li ġew mill-Ukrajna u bdew jattendu l-iskejjel tagħna. 

Meta jien u s-Sinjura Imbernon konna qed induru l-iskejjel, ċerti kapijiet tal-iskejjel bdew juruni t-tfal li kienu ġew mill-Ukrajna. Hija ta’ dieqa li tara tfal milquta minn din is-sitwazzjoni u jiddispjaċini ngħid li kull meta jkun hemm affarijiet bħal dawn, fl-aħħar mill-aħħar it-tfal se jbatu dejjem. L-adulti jbatu imma t-tfal se jbatu dejjem. Nemmen li għandna nagħtu importanza f’sitwazzjonijiet bħal dawn ħalli fejn ikun hemm il-gwerer nagħtu protezzjoni lit-tfal, naraw kif nistgħu ngħinuhom u nagħmlu l-almu tagħna biex insostnuhom. Hemm gwerer oħrajn għaddejjin bħalissa, jiġifieri dawn l-affarijiet qed niffaċċjawhom kuljum, u hija ta’ dieqa meta tara kemm qegħdin ibatu t-tfal. Kif nara ritratt fuq it-television taqbadni ċerta dieqa u nibda nimmaġinahom li kienu uliedi! Hija xi ħaġa li tolqtok fil-laħam il-ħaj. 

Bħala Kummissarju kont mistiedna biex immur nara Dar il-Liedna li tilqa’ fiha immigranti jew asylum seekers jew unaccompanied minors. Fuq kollox dawn huma tfal minuri wkoll u għandna nagħtuhom is-sapport tagħna. Kien hemm xi erbat itfal li riedu jippreżentawli ittra u xtaqu li jiddiskutuha miegħi bħala Kummissarju għat-Tfal. It-tfal ħassewhom kuntenti li, għall-ewwel darba, kien hemm xi ħadd ta’ importanza - mhux qed ngħid hekk għax jien importanti – li qiegħed jiltaqa’ magħhom. F’din l-ittra semmewli diversi problemi li jiffaċċjaw fid-detention centres u jien ħassejt li affarijiet bħal dawn ma nistax inżommhom għandi. U għalhekk ressaqthom quddiem il-Ministru għall-Intern. Nista’ ngħid li kienet xi ħaġa emozzjonanti għax l-ebda kummissarju ma kien mar f’detention centre qabel. Il-Ministru kien willing ħafna u kkoopera ħafna miegħi u qalli li nista’ mmur any time li rrid. 

Għalhekk ridt immur u nara jien stess x’hemm u x’m’hemmx. Ma nistax ma ngħidx li t-tfal hemmhekk mhux qegħdin miżmumin - mhumiex f’hotel żgur - f’sitwazzjoni allarmanti. Il-problema hi wkoll li dawn il-minuri jinsabu hemmhekk minħabba li ma jkollhomx identifikazzjoni fuqhom u kultant ma jkunux jistgħu jistabbilixxu l-età tagħhom. U allura sakemm jistabbilixxu jekk humiex minuri jew le jinżammu f’detention. Forsi hemm barra hemm ħafna jgħidu li mhux sew imma nista’ ngħid li s-sitwazzjoni hemm ġew ma kenitx daqshekk kif immaġinajtha. Anzi nista’ ngħid li kienu miżmumin tajjeb. Li nista’ ngħid biss hu li hemm problema bil-lingwa għax dawn, sfortunatament, biċċiet minnhom lanqas jafu jitkellmu bl-Ingliż, aħseb u ara kemm tista’ tikkomunika. Madankollu komunikazzjoni ssir ukoll. Din kienet xi ħaġa li ħassejt li għandi ngħidha għax kienet xi ħaġa li stajt nara b’għajnejja. Li nixtieq hu li nfittxu nistabbilixxu l-età tagħhom malajr kemm jista’ ikun ħalli t-tfal ifittxu joħorġu mid-detention centre. Ir-rakkomandazzjonijiet huma importanti li f’dak li għandu x’jaqsam ma’ gwerer l-istati għandhom ikunu flimkien sabiex jipproteġu lit-tfal minn kwalunkwe gwerra. Ridt ngħid ukoll li hemm bżonn li jkun hemm updating of strategy for the reception of asylum seekers and irregular migrants with a clear commitment to not detain minors or those claiming to be minors. Dik semmejtha wkoll.  
Tkellimna wkoll fuq il-virtual world growing in complexity and use by children kif tistgħu taraw fl-islide li jmiss. Bħalma tafu llum qegħdin ngħixu f’dinja virtwali u t-tfal tagħna sa minn età żgħira jdaħħluna u joħorġuna fil-but fuq dawn l-affarijiet. Xi kultant nibda nħossni illiterata maġenbhom daqskemm jafu, però din il-ħajja virtwali qiegħda ġġibna f’sitwazzjoni fejn irridu nibżgħu għat-tfal tagħna u rridu naraw kemm jista’ jkun li nipproteġuhom għax kif nafu, daqskemm hija tajba t-teknoloġija, daqshekk ieħor hija ħażina. Sfortunatament illum hemm ukoll il-problema tas-cyber bullying li ssir permezz ta’ din il-ħajja virtwali li qegħdin ngħixu u ninkwieta għax xi kultant it-tfal lanqas jindunaw għalxiex deħlin. Nemmen li hija importanti li bħala Uffiċċju nibqgħu nagħmlu iżjed għarfien fuq dan il-fattur. Din hija xi ħaġa li tolqot lit-tfal minn età żgħira u qegħdin jikbru fiha. Id-dinja nbidlet malajr within a short span of time u t-tfal tagħna ma jafux aħjar minn hekk. 

Irrid ngħid ukoll lil bħala Uffiċċju qegħdin naħdmu flimkien fuq EU programme li jissejjaħ Be Smart Online. Dan ilu stabbilit għal dawn l-aħħar 11-il sena. L-Uffiċċju tagħna ilu jipparteċipa fih qabel ma kont jien hemmhekk. U dan naħdmuh flimkien mal-FSWS, mas-Cyber Crime Unit u mal-Education. U huwa importanti ħafna għax fih qed isir ħafna tagħlim fuq is-safe internet. Importanti li aħna nġibu aktar aware fuq x’qed isir, x’qed jingħata fuq il-computer u fuq il-laptop u fuq it-tagħlim kollu li jkollhom. Għamilna video li nqassmuh fis-Safe Internet Day li niċċelebrawha fit-8 ta’ Frar. Dan il-video ġie uploaded fuq il-website tagħna u ġie disseminated fl-iskejjel kollha. Huwa video li jagħti ħafna tagħlim fuq is-safety tal-internet. Huwa importanti li aħna nagħtu dan it-tagħlim lit-tfal. Irridu noqogħdu attenti għax jekk ma nipproteġux lit-tfal … Dan it-tagħlim irid isir mill-iskejjel għax hemmhekk iqattgħu l-aktar ħin tal-ġurnata. Nemmen li aktar ma jsir tagħlim fl-iskejjel fuq is-safety tal-internet aktar inkunu ta’ ġid.

Irridu nagħtu kas ukoll tal-ġenituri. Veru li l-ġenituri huma impenjati bix-xogħol tagħhom imma ma jistax ikun li l-ġenituri, meta jmorru d-dar, ma jagħtux kas ta’ x’qed jagħmlu t-tfal tagħhom. Meta għamilna l-focus groups kien hemm tfal li qalulna direttament li jixtiequ aktar ħin mal-ġenituri. Iħossuhom li m’għandhomx biżżejjed ħin mal-ġenituri. Issa mhux qiegħda ngħid li l-ġenituri ma jagħtux kas imma jrid ikun hemm dak il-ħin prezzjuż fejn il-familja tkun kollha flimkien. Imqar isibu dak il-quality time madwar mejda, fejn il-ġenituri jagħtu kas ta’ uliedhom u mhux kulħadd impenjat fuq xogħlu u ma jagħtux kas ta’ x’qed jagħmlu t-tfal tagħhom. Din hija xi ħaġa li qiegħda tinkwetani ħafna u nemmen li hija xi ħaġa li għandha tibda mid-dar. Il-ġenituri jridu jagħmlu l-almu tagħhom f’dak li għandu x’jaqsam mad-dinja virtwali għax ma jistax ikun li nħallu lit-tfal sigħat sħaħ fuq l-internet.

M’ilux fuq it-television kien hemm professur li qal kemm qed jagħmel ħsara liċ-ċelloli tal-moħħ u qal li huwa ħażin ħafna li nħallu lit-tfal joqogħdu aktar minn tliet sigħat fuq il-mobile! Aħseb u ara fuq l-internet! Nemmen li għandna nagħmlu aktar tagħlim u rridu nipprovaw nagħmlu l-almu tagħna li kemm jista’ jkun nagħmlu iżjed tagħlim biex nipproteġu lit-tfal għax hija xi ħaġa li tinkwetani ħafna, apparti l-affarijiet l-oħra li t-tfal lanqas ikunu jafu bihom. U dak hu l-iskop tagħna bħala Uffiċċju li nagħmlu awareness fuq ċerti topics biex ngħallmu lit-tfal x’inhu tajjeb u x’inhu ħażin, u biex niftħulhom għajnejhom. Nista’ ngħid li jiena nagħmel parti mill-kumitat tal-positive parenting u hemmhekk insemmuhom ukoll dawn l-affarijiet. Nemmen ukoll li għandna nagħtu kas lill-ġenituri għax il-ġenituri huma l-aktar ħaġa importanti fil-ħajja tat-tfal. X’jaraw, x’jitgħallmu u xi jsir fid-dar se jaffettwa lit-tfal. Mela kif ngħidu li charity begins at home u allura l-ġenituri jridu jagħtu kas tat-tfal tagħhom. 

F’Mejju tas-sena l-oħra konna nidejna studju fuq child friendly towns and villages. Dan kien beda qabel ma dħalt jien fl-Uffiċċju imma nidejna l-istudju f’Mejju tas-sena l-oħra. L-istudju jitkellem fuq kif nistgħu nagħmlu l-villaġġi u l-ibliet tagħna iżjed child friendly biex ikollna iżjed healthy spaces. Din torbot ma’ dak li għadni kemm qed ngħid għax, sfortunatament, it-tfal tant qegħdin mogħmijin fuq l-internet li llum it-tfal lanqas baqgħu jilagħbu barra. Illum it-tfal lanqas jafu x’jiġifieri barra imma jekk aħna, bħala Uffiċċju, nisħqu li għandna nitkellmu u naraw bl-aħjar mod … L-istudju sar mal-istakeholders kollha, inkluż mat-tfal, mal-ġenituri u mal-għalliema. Kien hemm madwar 1,500 tifel u tifla li pparteċipaw għal dan l-istudju li sar fuq child friendly towns and villages. Qiegħda nitkellem mal-kunsilli lokali fejn se noħolqu mekkaniżmu li bih inkunu nistgħu nissapportjaw lill-kunsilli lokali u speċi noħolqu quality label. 
Wara li spiċċajna minn din il-launch għamilna kumitat ieħor fejn qegħdin nipprovaw noħorġu this quality label biex nipprovaw ninkoraġġixxu l-kunsilli lokali ħalli joħorġu bl-ideat tagħhom fuq kif jistgħu jtejbu l-villaġġ jew il-belt tagħhom u jagħmluh aktar child friendly. L-istudju nidejnieh is-sena li għaddiet imma ma waqafniex hemm. Issa ġie maħtur kumitat apposta biex nerġgħu nevalwaw dan l-istudju li sar u qegħdin noħorġu b’iżjed ideat dwar kif nistgħu nissapportjaw lill-kunsilli lokali.   

IS-SINJURA SUZANNE GARCIA IMBERNON: Waħda mill-proposti li ħarġu minn dan l-istudju kienet li jkun hemm a self evaluating checklist, jiġifieri din il-quality label tħajjar lill-kunsilli lokali biex jaraw kif jistgħu jagħmlu l-ibliet u l-irħula tagħhom aktar child friendly. 

IS-SINJURA ANTOINETTE VASSALLO: Fil-fatt għamilt cooperation agreement mal-kunsilli lokali u iffirmajtu mal-Onor. Zerafa Civelli, biex naħdmu id f’id magħhom għax wara kollox l-iskop tagħna hu li naħdmu mal-istakeholders kollha. U allura qegħdin naħdmu mal-kunsilli lokali u wasalna f’sitwazzjoni fejn issa nistgħu nkomplu nitkellmu. Tkellimna wkoll mad-direttorat, mas-Sinjura Marisa Pisani, ħalli nneduh meta nitkellmu mal-kunsilli u nagħmluha  b’tali mod li nġegħelulhom jinteressaw ruħhom iżjed biex ikunu jistgħu jtejbu aktar il-lokal tagħhom, dejjem b’risq u l-ġid tat-tfal u tal-familji tagħna. 

Meta dħalt f’dan l-Uffiċċju ħassejt li jekk irrid naħdem mat-tfal, irrid niltaqa’ magħhom personalment. Barra li jien qed indur l-iskejjel, wieħed mill-iskopijiet tiegħi hu li ndur ukoll ir-residential homes. Fir-residential homes għandna tfal li għandna nieħdu ħsiebhom u naraw x’inhu tajjeb u x’hemm bżonn li nagħmlu biex intejbu dawn ir-residential homes. Żort diversi residential homes u hemm dan it-technical committee li nippresedih jien, fejn naraw kemm hemm nies li huma verament professjonali f’dawn id-djar li jkunu jistgħu jaħdmu b’risq il-kura ta’ dawn it-tfal. Dawn huma tfal li jkollhom ċerti problemi li forsi huma differenti mit-tfal li qegħdin jgħixu f’dar normali. Allura huwa importanti li dawk in-nies li qegħdin jieħdu ħsieb dawn it-tfal ikollhom ċerta tagħrif dwar kif jistgħu jindirizzaw il-problemi li jkollhom dawn it-tfal. Qegħdin naħdmu biex naraw b’liema mod dawn in-nies li qegħdin within these residential homes għandhomx professjonaliżmu biżżejjed u xi ħteġijiet għandhom bżonn biex huma jkunu jistgħu jaraw il-ħteġijiet ta’ dawn it-tfal. 

Bħalma diġà sħaqt li t-tfal mhux biss nisimgħuhom imma rridu naraw ukoll il-parteċipazzjoni tagħhom, is-sena l-oħra ħtarna Children’s Advisory Board. Fil-verità dan kien hemm qabel però kien ilu ma jiltaqa’ xi tliet snin. (Interruzzjonijiet) Qatt ma kien hemm dak? 

IS-SINJURA SUZANNE GARCIA IMBERNON: Ipprovajna nagħmluh fil-COVID-19 imma ma stajniex. 

IS-SINJURA ANTOINETTE VASSALLO: Jien mingħalija kellhom qabel. Fil-verità s-Sinjura Imbernon qed tgħidli li dan qatt ma kien sar u għamilnieh is-sena l-oħra. 

IS-SINJURA SUZANNE GARCIA IMBERNON: Ipprovajna nagħmluh. 

IS-SINJURA ANTOINETTE VASSALLO: Okay. Dan l-advisory board bagħat ittra fl-iskejjel biex it-tfal ma naqbdux u nagħżluhom aħna waħedna imma jintagħżlu in a ballot way. Fil-fatt għandna madwar għaxart itfal għal dan l-advisory board. Għandna diversità ta’ tfal ħalli nagħtu ċans lil kulħadd sabiex jipparteċipa. L-advisory board huwa importanti għax permezz tiegħu jagħtu r-rakkomandazzjonijiet tagħhom u minn dak li joħroġ min-naħa tal-advisory board jien inkun nista’ nippreżentah lill-Ministri - jekk joħorġu b’xi ideat jew b’xi affarijiet - ħalli jkun jista’ jgħinhom meta joħorġu bin-National Children’s Strategy. Hawnhekk tistgħu taraw r-rakkomandazzjonijiet li ħarġu min-naħa tal-advisory board. Imma se tispjegalkom aktar fuqha s-Sinjura Imbernon.  

IS-SINJURA SUZANNE GARCIA IMBERNON: L-irwol tal-Permanent Children’s Advisory Board huwa biex jiggwida x-xogħol tal-Kummissarju għat-Tfal. Huma jgħarrfuna fuq l-isfidi u l-issues li jkunu għaddejjin minnhom. U dawn li jmissu huma proposti tal-Uffiċċju tagħna u mhux li ħarġu mill-Advisory Board, imma li qed ngħidu li għandu jsir biex insaħħu d-drittijiet tat-tfal f’Malta. 

IS-SINJURA ANTOINETTE VASSALLO: F’din l-islide kif qed taraw qegħdin nipproponu li l-Att dwar il-Kummissarju għat-Tfal jiġi emendat biex naraw kif nistgħu ntejbu x-xogħol li nagħmel u biex ikun aktar effettiv. Fil-fatt qed ngħidu li “in line with the Paris Principles, a guarantee of adequate funding for the Office to carry out its functions effectively”. Ma xtaqtx insemmiha imma fil-verità l-budget tagħna huwa limitat u din hija waħda mir-rakkomandazzjonijiet. Sar ħafna titjib u jekk il-Bambin irid, is-sena d-dieħla, jekk nerġa’ nippreżenta r-rapport annwali tiegħi se ngħid li għamilt ċerti strutturi ġodda li kelli bżonn nagħmel fl-Uffiċċju tiegħi għax kien ilu ma jsir. Xi ħaġa oħra hija to “give the Commissioner the power to enter premises where children are housed without prior notification or consent”. 

Nixtieq li jekk inhu possibbli jkollna legal personality. Din ġiet mitluba diversi drabi imma s’issa għadha ma saritx. L-aħħar waħda lanqas saret. Imbagħad, l-aħħar waħda hija “ratifying the 3rd Optional Protocol”. Dan huwa l-complaints mechanism. Għalkemm dan ġie assenjat għadu qatt ma ġie rreġistrat. Fil-qosor tajtkom brief tar-rapport annwali għall-2022.

IĊ-CHAIRPERSON: Grazzi. Mistoqsijiet jew rimarki? L-Onor. Davina Sammut Hili. 

ONOR. DAVINA SAMMUT HILI: L-ewwel nett, prosit tax-xogħol tiegħek. Bla dubju ta’ xejn ix-xogħol jidher li qiegħed hemmhekk u qed isir ħafna. Xtaqt nistaqsik ftit mistoqsijiet dwar il-manifest tat-tfal. Qegħdin jiġu implimentati? Qed naħdmu fuq il-manifest tat-tfal? Qiegħed isir xi ħaġa fuqu?  

IS-SINJURA ANTOINETTE VASSALLO: Il-manifest tat-tfal ippreżentajnieh lill-partiti politiċi u dak li ddiskutejna u li ġie kommess fil-manifest kien biex niftħu għajnejn il-politiċi dwar xi jridu t-tfal. Hawnhekk għandek miktub “sabiex it-tfal kollha jistgħu jgħixu u jikbru f’ambjent tad-dar aktar san, il-partiti politiċi għandhom jintrabtu li ...”. Dan huwa manifest li fih qed nitkellmu fuq id-drittijiet tat-tfal li joħorġu mill-Konvenzjoni tan-Nazzjonijiet Uniti u l-Uffiċċju tiegħi qiegħed jaħdem fuqha. Id-drittijiet tat-tfal jinkorporaw kollox. Għandek 42 dritt tat-tfal li saru sabiex jiftħu għajnejn il-politiċi ħalli meta jkunu qegħdin ifasslu l-programmi elettorali tagħhom ikunu jistgħu jinkorporaw dak li jixtiequ t-tfal. Dak huwa l-iskop wara l-manifest tat-tfal, li fih semmew l-edukazzjoni, ix-xogħol u l-benesseri tat-tfal.  

ONOR. DAVINA SAMMUT HILI: Qed nieħu pjaċir dwar l-istudju li sar tat-towns and villages. Meta kont sindku tal-Floriana niftakar li kont għamilt eżerċizzju simili mal-iskola tal-Floriana, fejn tlabna lit-tfal jgħidulna x’jixtiequ jaraw fil-lokalità, u fejn hemm affarijiet li l-kunsill lokali jista’ jtejjeb. Naħseb li l-istudju tagħkom jista’ jiġi mqassam mal-kunsilli lokali għaliex dawn huma l-aktar li jkunu qrib tal-komunità u allura jkun jista’ isir avvanz min-naħa tagħhom. 

IS-SINJURA SUZANNE GARCIA IMBERNON: Li xtaqt inżid bħala quality label huwa li qegħdin nagħmlu numru ta’ indikaturi fejn apparti l-kumitat u l-advisory board huma qed jgħidulna x’jixtiequ jaraw fil-kunsilli lokali. U t-tfal huma parti minn dan l-eżerċizzju.  

ONOR. DAVINA SAMMUT HILI: L-aħħar mistoqsija hija dwar il-viżjoni tiegħek għall-futur. Naf li hija ftit vaga imma forsi tista’ tagħtina xi ftit punti. 

IS-SINJURA ANTOINETTE VASSALLO: Il-viżjoni tiegħi mhijiex daqshekk faċli imma l-viżjoni tiegħi dejjem tkun dik li nara kif nista’ ntejjeb il-ħajja mhux biss tat-tfal imma anke tal-familja tagħhom. Diġà sħaqt fuq li rridu nagħtu kas tat-tfal tagħna u rridu nagħtu kas ukoll li dak li jsir u dak li nagħmlu dejjem irid isir b’risq it-tfal u b’risq is-saħħa u l-wellbeing tagħhom. It-tfal qegħdin jgħixu ħajja mgħaġġla ħafna u qegħdin ilaħħqu ma’ ħafna affarijiet. Jiddispjaċini ngħid li t-tfal qegħdin ibatu minn ħafna stress u minn ħafna ansjetá u ma nistax ma nsemmix li qegħdin fl-estremità anke fuq dik li hija mental health. Is-saħħa mentali bħalissa qiegħda fuq fomm kulħadd u nweġġa’ meta nara li sfortunatament għandna każijiet ta’ tfal ta’ 14-il sena. Għaliex ma nagħtux iżjed importanza fuq dak li jridu t-tfal? 

Li nisimgħu lit-tfal nemmen li hija xi ħaġa importanti ħafna u nemmen li aktar ma jkollok kuntatt dirett magħhom, aktar tkun tista’ tifhem lit-tfal. Veru ma nistax nilħaq lit-tfal kollha, però niggarantilek li l-viżjoni tiegħi hija li kemm jista’ jkun, fit-term li għandi bħala Kummissarju, nilħaq kemm nista’ tfal. U hawnhekk qiegħda ngħid għat-tfal kollha u mhux dawk tal-iskejjel biss. Se nerġa’ nibda nagħmel focus groups  mat-tfal. Nemmen li t-tfal għandna nisimgħuhom u rridu nħalluhom jipparteċipaw għax illum it-tfal sar għandhom ħafna sens u għandhom ħafna ideat x’jagħtu. Il-ħajja tant saret mgħaġġla li tarahom jikbru wisq malajr it-tfal. Illum m’hemmx dak iż-żmien ta’ tfulija kif trabbejna aħna u allura rridu naraw li t-tfal ilaħħqu mal-ħajja u jħossuhom li qed jgħixu ħajja trankwilla, u mhux minn età żgħira diġà jibdew iħossu l-pressure fuqhom. Irid ikun hemm kooperazzjoni bejn kulħadd. Nemmen li l-istakeholders kollha, speċjalment l-iskejjel, huma importanti ħafna. 

ONOR. DAVINA SAMMUT HILI: Grazzi u prosit għal darb’oħra. 

IĊ-CHAIRPERSON: L-Onor. Graziella Galea. 

ONOR. GRAZIELLA GALEA: Skużani imma dalwaqt se jkolli mmur fil-Kamra għas-seduta. L-ewwel nett xtaqt ngħidlek prosit tal-preżentazzjoni tiegħek għax kienet interessanti ħafna. Xtaqt nagħmel żewġ mistoqsijiet. L-ewwel mistoqsija hija fuq il-manifest. Hija idea tajba imma dan il-manifest wasal għand il-partiti politiċi rispettivi biex ikunu jistgħu jinkluduh fil-programm elettorali tagħhom?    

IS-SINJURA ANTOINETTE VASSALLO: Wasal żgur għand il-partiti. 

IS-SINJURA SUZANNE GARCIA IMBERNON: Id-diffikultà kienet li ż-żmien kien qasir għax il-Kummissarju bdiet fl-1 ta’ Frar u l-elezzjoni kienet f’Marzu. Din hija xi ħaġa li ilha ssir mill-2008 u f’kull elezzjoni ħriġna manifest. Ovvjament din id-darba l-perjodu kien qasir wisq.  

IS-SINJURA ANTOINETTE VASSALLO: Jien dħalt fl-1 ta’ Frar u f’Marzu saret l-elezzjoni. Imma kif dħalt fil-kariga, wara ġimgħa bdejna naħdmu fuq il-manifest u għaddejnihulhom. Issa jekk tawx kasu jew le hija xi ħaġa oħra. 

ONOR. GRAZIELLA GALEA: Ovvjament kien daqsxejn close u ħafna mix-xogħol ikun diġà sar. Din id-darba kienet eċċezzjoni imma forsi għal quddiem ikun jista’ jiġi kkonsultat mal-partiti politiċi. 

IS-SINJURA ANTOINETTE VASSALLO: Ma nemminx li l-partiti politiċi ma tawx kasu. 

ONOR. GRAZIELLA GALEA: U m’għandix dubju li wasal għandhom. 

IS-SINJURA ANTOINETTE VASSALLO: Jekk kellhom il-programm diġà lest ma kienx tort tagħhom. U lanqas kien tort tagħna. 

ONOR. GRAZIELLA GALEA: Però hija idea tajba ħafna. Xtaqt ningħaqad miegħek għax hemm ħafna tfal, u forsi din ġejja wkoll mill-ġenituri tagħhom, li jużaw il-mobile jew it-tablet għal ħin twil u qed ikollhom ħajja tassew mgħaġġla u stressanti. Issa jien mhux daqshekk kbira fl-età imma xorta nara differenza bejn il-ħajja li kont ngħix jien għall-ħajja li qed jgħixu t-tfal illum. Li hija inkwetanti wkoll huwa l-fatt li għandna - forsi minħabba l-effett tal-COVID-19 - aktar tfal li qed iħossuhom lonely, fis-sens li jippreferu jikkomunikaw b’messaġġ jew b’video call milli jiltaqgħu fiżikament u jilagħbu flimkien kif konna nagħmlu aħna. Il-fatt ukoll li t-tfal minn età pjuttost żgħira qegħdin isofru minn ċerta ansjetá u tensjoni minħabba diversi raġunijiet. Min-naħa tagħkom għandkom xi ħsieb li jkun hemm kampanji aktar intensivi biex innaqqsu l-użu tal-mobile fost it-tfal? 

Forsi nsibuh komdu għax meta nagħtuhom il-mobile it-tfal jieqfu jibku. Anke l-fatt li l-ħajja tista’ tkun mhux daqshekk mgħaġġla għal dawn it-tfal. Naf li ma jiddependix minnkom, però li jkun hemm awareness għal kulħadd biex it-tfal inħalluhom tfal. Illum il-ġurnata għandna tfal li jien ma nqishomx tfal għax minħabba ċ-ċirkostanzi f’ħajjithom kibru f’salt u prattikament tilfu t-tfulija. Forsi min-naħa tagħkom hemm xi pjan biex ikun hemm għajnuna f’dan is-sens? Mill-bqija grazzi u prosit tal-preżentazzjoni. 

IS-SINJURA ANTOINETTE VASSALLO: Nista’ ngħidlek li aħna bħala Uffiċċju its ongoing għax dan il-fatt nagħrfuh. Nipparteċipaw fil-Be Smart Online u jsiru diversi laqgħat u programmi mat-tfal. Nagħmel parti wkoll mill-positive parenting u diġà għamilna attivitajiet għall-ġenituri flimkien mat-tfal u t-topics li għażilna kienu fuq safe internet u fuq il-ħajja diġitali. Bħala Uffiċċju din qed nagħtuha ħafna importanza għax huwa fattur li qed jolqot lit-tfal kuljum. Nemmen li aħna rridu nagħmlu aktar u se nibqgħu noħolqu l-awareness. Pereżempju, din is-sena għamilna live-in għat-tfal, fejn ħadniehom tlett ijiem Għawdex. Tgħidx kemm ħadu pjaċir u tiskanta kif uħud minn dawn it-tfal qatt ma marru live-in! Almenu għamlu tlett ijiem ma qagħdux fuq l-imbierek mobile. Saru ħafna diskussjonijiet fuq dan il-fattur, tkellimna fuq sexting u fuq grooming u tkellimna fuq hate speech. 

Is-Sinjura Imbernon għamlet ħafna interaction mat-tfal u t-tfal verament interessaw ruħhom. Jekk il-Bambin jagħtini l-ħajja se nkompli nilħaq lit-tfal b’dan il-mod għax jekk ma nilħquhomx b’dan il-mod, dawn it-tfal se jispiċċaw iżolati fid-djar tagħhom u jiddispjaċini ngħid li hekk qed jiġri. Anke mal-ġenituri. Fil-positive parenting importanti li nilħqu lill-ġenituri wkoll għax dan irid isir fid-dar ukoll. Però, bħala Uffiċċju naħdmu u se nibqgħu naħdmu kontinwament fuq dan is-settur. 

IĊ-CHAIRPEROSN: Grazzi. L-Onor. Ivan Bartolo. 

ONOR. IVAN BARTOLO: Ma rridx ninstema’ negattiv u m’iniex se nkun imma xtaqt inkompli ftit ma’ dak li għedt inti. F’ħin minnhom semmejt li rridu nilħqu aktar tfal. Issa jekk għamilna live-in u lħaqna 50 tifel u tifla, żgur li dik mhijiex l-istampa proprja ta’ dak li għandna f’pajjiżna. It-tfal li niltaqgħu magħhom fid-djar, anke aħna bħala politiċi, it-tbatijiet li niltaqgħu magħhom huma kbar. M’ilux iltqajt ma’ każ ta’ tifla li għandha ommha bi problemi ta’ saħħa mentali, tgħix waħedha u hija wkoll hoarder! Din jekk ma ċċempilx lil xi nies li taf, inkluż lill-politiku, ħadd mhu se jagħti kasha. 

Inti semmejt bosta affarijiet tajbin u naqbel magħhom. Semmejt ukoll il-programm elettorali tat-tfal li, sa ċertu punt, anke l-Parlament Malti jagħmilhom, fosthom il-work life balance. We are on the right track flimkien imma mbagħad irridu ninfurzaw l-affarijiet. Pereżempju, semmejtu l-kunsilli lokali. Meta kont sindku tal-Mosta pprovajt nibni l-aspett soċjali fil-komunità tiegħi u sa ċertu punt irnexxielna wkoll. Konna għamilna l-Mosta Solidali, fejn ħdimna fuq diversi sezzjonijiet, però jekk ma jkollokx persuna koordinatur li tkun interessata fis-suġġett, x’ħin tispiċċa l-persuna li tkun qed taħdem fuqhom, jispiċċa jmut kollox. 

Onor. Sammut Hili tiftakar żgur il-proġett li konna għamilna fuq id-droga. Dan kien il-Moving On. Konna nikkollaboraw flimkien fuqu imma mbagħad jispiċċaw ċerti nies u jaqa’ kollox. Naħseb li l-kunsill lokali huwa l-aktar qrib dawn il-komunitajiet. Daqskemm tkun taf affarijiet mill-kunsill ma tkunx taf bħala Deputat fil-Parlament, fejn xi wħud jaħsbu li aħna nafu kollox, imma jiddispjaċini ngħid li jekk ma tkunx hands on, jekk ma tkunx man-nies, dawn l-affarijiet ma tkun taf xejn fuqhom. 

Għandek familji fejn ġenitur mar naħa u l-ġenitur l-ieħor mar naħa oħra u t-tfal jispiċċaw waħedhom. Min qed jagħti kashom? Jien naf b’dawn il-każijiet. L-aħħar darba kien hawn il-Kummissarju tal-Anzjani li qalilna li fi ftit xhur daħlu 21 każ l-Uffiċċju tiegħu. Jien personalment naf b’ħafna aktar każijiet minn 21 fid-distrett tiegħi, aħseb u ara ma’ Malta kollha! Il-Kummissarju huwa l-vuċi tat-tfal, il-vuċi tal-persuni b’diżabilità, il-vuċi tal-anzjani imma nerġa’ ngħid li l-inizjattivi qegħdin hemm u huma tajbin. Jien żort l-Uffiċċju tiegħek u naf eżattament x’tagħmlu. Rajt l-istaff tiegħek imma b’disgħa min-nies biex tlaħħaq ma’ Malta kollha ma nafx kemm huwa biżżejjed. U hemmhekk irrid nasal. Jiġifieri mhux qed nipponta subgħajja lejn il-Kummissajru u t-team tagħha. Dak żgur li qatt ma nagħmlu. Jien kont wieħed minn dawk tal-bidu li meta ssemmiet is-Sinjura Vassallo għedt iva biex hi tkun Kummissarju għad-Drittijiet tat-Tfal. Imma biex nagħmlu l-affarijiet kif suppost irid ikollna l-manpower b’saħħtu, bil-mezzi kollha, biex lil dawk it-tfal li nafu bihom ngħinuhom. Aħseb u ara kemm għandna tfal li ma nafux bihom u li qegħdin ibatu. Jien naf bi tfal li m’għandhomx x’jieklu. Lil dawn jekk ma jkunx hemm ġirien tajba, jekk ma jkunx hemm persuni fil-komunità li tafhom, jekk ma jkunx hemm il-parroċċa, jekk ma jkunx hemm il-mużew li jkunu jafu bihom, min se jagħti kashom? Nerġa’ ngħid li għandna tfal b’ta’ fuqhom senduqhom. Għandna tfal li ħadd ma jaf bihom. 

IS-SINJURA ANTOINETTE VASSALLO: Dak li qed tgħid inti nemmnu u nista’ ngħidlek li naqbel miegħek mija fil-mija. Li tilħaq lil kulħadd hija xi ħaġa impossibbli u mhux se noqgħod ninħeba wara subgħajja. Tagħmel kemm tagħmel naħseb qatt mhu biżżejjed għax hemm barra hemm tfal li għandhom il-bżonnijiet tagħhom, u għalkemm jiena l-Kummissarju tat-tfal kollha, ma jistax ikun li jiena nilħaq lil kulħadd. Għandek raġun minn daqshekk, però li nista’ ngħid huwa li ...

IĊ-CHAIRPERSON: Naħseb li hemm differenza bejn l-entità li qiegħda fiha inti, li forsi tissorvelja dak li jkun qed iseħħ u li tagħti l-pariri versus dawk l-entitajiet bħall-Appoġġ li jagħtu servizz. 

IS-SINJURA ANTOINETTE VASSALLO: Li kont se ngħid hu li aħna bħala Uffiċċju ma nistgħux nidħlu f’każijiet personali. Meta jidħlulna l-ilmenti u forsi xi ħadd ikun jixtieq javviċinani biex ikellimni fuq xi ħaġa ... Hemm barra hemm il-perċezzjoni li għax jien il-Kummissarju għandi ċerti poteri imma dan mhuwiex il-każ. Irrid nammetti li għandek raġun u li dan huwa fatt li ma jista’ jiċħdu ħadd, imma fix-xogħol tagħna bħala Uffiċċju ma nistgħux nidħlu f’dawn il-problemi individwali. Fil-fatt meta jidħol xi rapport simili aħna nirreferuh. U iva, jiena naħdem ma’ kulħadd. 

ONOR. IVAN BARTOLO: Skużani, ma rridx ninstema’ ħażin imma inti l-vuċi tat-tfal. Xi ħadd irid jitkellem f’isimhom. 

IS-SINJURA ANTOINETTE VASSALLO: Yes, why not? Mhux qed ngħid li jien ma nitkellimx favur tagħhom. Fejn nista’ ngħin, ngħin dejjem.

ONOR. IVAN BARTOLO: M’għandix dubju. Imma l-vuċi ta’ xi wħud mit-tfal mhux jasal. Dak hu l-punt tiegħi biss. 

IS-SINJURA ANTOINETTE VASSALLO: Jien nemmen li x-xogħol tiegħi hu li rrid nitkellem u naħdem ma’ kull stakeholder hemm barra. Fil-fatt din il-ġimgħa stess kelli laqgħa mal-Victims Support u tkellimt fuq dawk it-tfal li huma vittmi ta’ kriminalità għax dawk huma tfal li qegħdin ibatu wkoll. 

IS-SINJURA SUZANNE GARCIA IMBERNON: Issemmiet il-live-in. Aħna nagħmlu inizjattivi differenti biex nilħqu tfal differenti. Il-live-in mhux għal kulħadd. Din is-sena żorna over 25 schools and educational institutions biex nagħmlu outreach u mmorru għand it-tfal biex nilħqu lil dawk li huma vulnerabbli. Morna fi skola fejn it-tfal lanqas biss jitkellmu u morna naraw il-ħajja ta’ kuljum tagħhom. Iltqajna wkoll ma’ min jieħu ħsiebhom, jiġifieri l-Kummissarju tista’ tmur għandhom u dik hija l-ewwel ħaġa li xtaqet tagħmel. Il-live-in, l-advisory board u l-kunsill għandek tfal li huma interessati f’dawn l-affarijiet u huma jersqu lejna. Imma it’s not enough.  

ONOR. IVAN BARTOLO: Qed naqblu. Meta intom tiltaqgħu ma’ każ tressquh għand l-FSWS? Ikun hemm follow-up? 

IS-SINJURA ANTOINETTE VASSALLO: Iva. U jsiru follow-ups. Meta jidħlulna każijiet, jiddependi x’ikun il-każ, aħna nirrisponduhom u nagħtu l-assistenza tagħna over the phone. Però, jekk ikun hemm każ li jkollna nirreferuh lill-FSWS jew lis-CPS ...  

IS-SINJURA SUZANNE GARCIA IMBERNON: Mhux lill-FSWS biss. Għandna każ li bqajna nagħmlu follow-up tiegħu għal three, four years down the line, u nħabbtu l-bibien f’isem il-persuna avolja it’s not our role għax ma nagħtux servizzi. Imma fejn nistgħu nkunu ta’ sapport dejjem se nagħtu l-għajnuna tagħna.  

IS-SINJURA ANTOINETTE VASSALLO: Irridu nkunu ta’ sapport. Il-każijiet nibqgħu nsegwuhom, mhux kollha imma skont x’ikun il-każ. U jekk ikun hemm każ li rridu nirreferu għand is-CPS, se nagħmlu hekk u wara niċċekkjaw kif ikun baqa’ l-każ. Dak iż-żmien kien hemm Steve u konna nistaqsuh biex naraw x’ġara minnu dak il-każ li konna rreferejna. Jiġifieri follow-ups nagħmlu. Skont x’ikun il-każ għax jekk ma jkunx ta’ jdejja bilfors irrid nirreferih to the right competent authority. 

IĊ-CHAIRPERSON: Ħa nagħmel ftit mistoqsijiet jien. L-ewwel nett prosit għaliex rajt bidla enormi mis-sena l-oħra għal din is-sena. Jiġifieri qiegħda nara li verament dħalt fl-irwol u ħdimt fis-skiet u aħna ħadna pjaċir li inti ħadt dan l-irwol ta’ Kummissarju għat-Tfal. Ngħidlek ukoll prosit tal-manifest għax importanti ħafna li nħeġġu lit-tfal, mhux biss għal karriera politika għax mhux kulħadd huwa maħluq għal dik il-karriera, għalkemm dak it-tip ta’ servizz huwa servizz importanti ħafna. Imma naħseb li wieħed irid jibda jħares lejha bħala karriera u mhux bħala għax kumbinazzjoni qomt darba filgħodu u ddeċidejt li titfa’ il-kanditatura tiegħek! Wieħed irid jipprepara ruħu tajjeb. L-irwol parteċipattiv ta’ kull ċittadin fil-politika, issa jekk hux bħala frontliner jew inkella hux biex tiddiskuti, inti trid tagħmel advocacy, trid tressaq argument ‘il quddiem, naħseb li dak il-manifest kien pass importanti ‘l quddiem fuq kif għandhom isiru l-affarijiet. U għalhekk ngħidilkom prosit minn qalbi. 

Il-fatt li bħala Uffiċċju tagħmlu ħafna outreach naħseb li dik hija xi ħaġa importanti ħafna għax il-Kummissarju mhux qiegħed hemm biex joqgħod wara skrivanija jew biex jippoża għar-ritratti. Naħseb li tinżlu hands on mat-tfal, li tipparteċpaw mat-tfal u li tagħtu ċans lit-tfal hija importanti. Aħna l-adulti għaddejjin bil-ħajja tagħna u dejjem minn ħaġa għall-oħra u xi kultant ma jkollniex ċans noqogħdu bilqiegħda u nisimgħu lit-tfal tagħna. Dik hija l-ikbar mia mculpa u ngħidha lili nnifsi. Fil-fatt xi kultant it-tifel tiegħi ta’ 15-il sena  jgħidli biex nagħtih ċans jitkellem u dak il-ħin inwarrab kollox. Għalhekk naħseb li hija xi ħaġa importanti ħafna li intom qegħdin tħabbtu l-bibien. Nara wkoll l-esperjenza kbira li ġibt miegħek bħala eks sindku. Naħseb li dik kienet xi ħaġa verament tajba għax dak in-knowledge ġibtu miegħek f’dan l-irwol u qiegħda tara kif ittejjeb il-lokalitajiet għall-ġid tat-tfal billi tinvolvi lill-kunsilli. Dik kienet inizjattiva li verament għoġbitni. 

Xtaqt ngħaddi kumment fuq l-issue li tikkuntattjaw l-iskejjel biex huma jagħtukom it-tfal. Kemm intom ċerti li l-messaġġ qed jasal mija fil-mija għand it-tfal kollha? Jien li għamilt għomri u żmieni fl-iskejjel naf kif isiru l-affarijiet xi kultant. Inti se tagħżel l-aktar tifel pulit u l-aktar tifel li jista’ jirrappreżenta l-iskola l-aħjar mentri l-aktar tifel li jiġi bil-qmis mkemmxa, bħalma jkun it-tifel tiegħi, bl-ingravata la ġenba, u li jidħol wara xi logħba football kollu żmattat, dak kemm jista’ jkun jibqa’ imwarrab. Kif qed inkunu ċerti li l-iskejjel qegħdin joffru l-opportunità lil kulħadd u jekk le, x’nistgħu nagħmlu? 

IS-SINJURA ANTOINETTE VASSALLO: Fil-verità, meta nagħmlu focus groups, nagħmluha ċara li aħna ma rridux niltaqgħu mal-kunsill tal-iskola għax jekk se niltaqgħu mal-kunsill tal-iskola, dawn se jibagħtulna tfal li huma the top of the tops. Aħna pjuttost irridu niltaqgħu ma’ klassi komuni ħalli nagħtu ċans lit-tfal kollha jipparteċipaw. Dik hija importanti ħafna. 

IS-SINJURA SUZANNE GARCIA IMBERNON: We are aware li m’aħniex ċerti jekk pereżempju, għandna advisory board u bgħattna l-invit fl-iskejjel kollha, dak l-invit huwiex qed jasal għand it-tfal kollha. Fil-fatt fil-focus groups li nagħmlu t-tfal jgħidulna li ġieli ma jisimgħux b’ċerti inizjattivi. Biex negħlbu din l-isfida għax hija sfida ... It-tfal qegħdin fl-iskejjel u aħna ma nistgħux immorru nħabbtu l-bibien kollha tad-djar biex insibu t-tfal. L-advisory board tagħna huwa magħmul minn tfal differenti; tfal barranin, tfal li huma non-binary, tfal b’diffikultajiet, tfal b’diżabilitajiet, eċċ., jiġifieri representation ikun hemm.

Semmejna wkoll il-live-in. Meta bdejt jien f’dan ix-xogħol, 14-il sena ilu, kienu jitolbuhom l-isem tal-iskola meta japplikaw. Dik neħħejnieha u nagħmluha ċara li t-tfal mhumiex qegħdin jirrappreżentaw l-iskola. Qabel konna nibagħtu l-informazzjoni fl-iskejjel u niddependu fuqhom. Issa ilna nagħmlu hekk 14-il sena, u allura bdejna mmorru u nżuru l-klassijiet kollha tal-Form 3, Form 4 u Form 5, jiġifieri t-tfal kollha bejn it-13 u l-15-il sena u jisimgħu bil-live-in direttament mingħandna. Nixtiequ li xi darba tattendu għal-live-in, forsi jekk xi darba nagħmluh Malta nagħmlulkom stedina biex tiġu. We have the United Nations in one room, jiġifieri apparti t-tfal barranin, tfal b’abilitajiet differenti, eċċ., għamilna wkoll ambjent kif stajna biex nilħqu lil kulħadd. Però hija sfida reali li ma nistgħux nassiguraw ruħna li through l-iskejjel qegħdin nilħqu lil kulħadd, u għalhekk għandna l-focus groups, u meta mmorru ngħidulhom li rridu l-klassi kollha u jekk jista’ jkun naraw li jkollna tfal li ma jkunux tkellmu qabel. 

IĊ-CHAIRPERSON: Intom tappartjenu jew taqgħu taħt il-ministeru responsabbli mit-tfal u l-politika soċjali. Ħafna mit-tfal imorru fl-iskejjel u għandhom ħafna servizzi abbinati mal-iskejjel li jaqgħu taħt ministeru ieħor. X’relazzjoni hemm f’dan ir-rigward? Kif taħdmu bejn ministeru u ieħor? U intom involuti fil-bidla sħiħa li qiegħda ssir fil-kurrikulu tas-sillabi għat-tfal?  

IS-SINJURA ANTOINETTE VASSALLO: Bħala Uffiċċju naqgħu taħt il-Ministeru għall-Politika Soċjali u Drittijiet tat-Tfal. Naħdmu ħafna mat-tfal u nista’ ngħid li jekk ikolli bżonn nitkellem mal-Ministeru għall-Edukazzjoni dejjem jilqagħni u tkellimt miegħu. Jekk kelli nitkellem mal-Ministru għall-Intern l-istess ħaġa. Jiġifieri ma nistax ngħid li bħala Kummissarju ma jkollix direzzjoni tajba min-naħa tagħhom. U dejjem naħdmu id f’id. Bħala Ministru li naqa’ taħtu jien nista’ ngħidlek li l-assistenza, l-għajnuna u l-kooperazzjoni tiegħu dejjem insibha. Imma ħa nagħmilha ċara li qatt ma ndaħalli f’xejn. 

IĊ-CHAIRPERSON: Għandi esperjenza wkoll għax kont miegħu. 

IS-SINJURA ANTOINETTE VASSALLO: Il-Ministru, from day one, qalli li bħala Uffiċċju aħna indipendenti. Veru li bħala baġit neħduh min-naħa tal-Ministeru imma l-Ministru qatt ma ndaħalli f’xejn. Jiena indipendenti u nagħmel dak li nħoss li huwa tajjeb. Naturalment jekk ikolli diffikultà fuq xi ħaġa se nistaqsih imma s’issa qatt ma kelli bżonn nistaqsih xi ħaġa għax kelli xi diffikultà. Però nista’ ngħid li jiena naħdem ma’ kulħadd, nikkoopera ma’ kulħadd u dejjem sibt l-għajnuna tal-ministeri differenti. U allaħares ma kienx hekk.  

IS-SINJURA SUZANNE GARCIA IMBERNON: Anke fuq livell prattiku, jiġifieri mal-Ministeru għall-Edukazzjoni naħdmu ħafna mal-EOs tal-counselling u tal-PSCD, biex inkunu nistgħu niżviluppaw ir-riżorsi li jkollhom bżonn. Anke fil-World Children’s Day dejjem inqassmu r-riżorsi bis-saħħa tal-Ministeru għall-Edukazzjoni mill-istores, u minn hawnhekk nixtieq nirringrazzjahom għax mingħajrhom ma nkunux nistgħu nwasslu r-riżorsi għand it-tfal fl-iskejjel tal-Istat. Id-drittijiet tat-tfal huma cross cutting u huma fl-interess ta’ kulħadd. 

IS-SINJURA ANTOINETTE VASSALLO: Kif qed issemmi s-Sinjura Imbernon, jekk aħna qassamna r-riżorsi fl-iskejjel nitolbu l-kooperazzjoni tal-iskejjel ħalli mhux iħalluhom fuq il-bankijiet u ma jqassmuhomx lit-tfal.    

IS-SINJURA SUZANNE GARCIA IMBERNON: Inti semmejt ukoll il-kurrikulu. Hemm strateġija li qed issir min-naħa tal-Edukazzjoni, u aħna ppreżentajna rapport li sar mill-focus groups tat-tfal dwar x’jixtiequ jaraw fil-kurrikulu, li jiffoka l-aktar fuq il-ħiliet tal-lifeskills milli fuq ħafna suġġetti. 

IĊ-CHAIRPERSON: Irrispondejtuli l-mistoqsijiet mija fil-mija. Hawn aktar rimarki? (Onor. Membri: Le) Jidher li m’hawn xejn aktar fuq l-aġenda tagħna u għalhekk niddikjara l-laqgħa konkluża. Nirringrazzjakom.  

Fil-5.55 p.m. il‑Kumitat aġġorna għal data li kellha tiġi komunikata aktar tard. 

